
Etter at uttale datert 18.august var sendt, kom det opp behov for fleire kommentarar.
Dette blir dermed del 2 av tidlegare sendt uttale.

Uttalen gjeld fortsatt den delen av søknaden som går på å overføra eit 0,7 km² (700
dekar) stort nedbørfelt i sør-søraust til Mørkavatnet/ Bjørgjo kraftverk, samt bygging
av ein ca. 630 m lang open overføringskanal frå bekk nedom utløpet av
Grindavatnet.

I sjølve konsesjonssøknaden finn me svært lite om området som ligg nedanfor
Grindavatnet og kanalinntak v. kote 368. Heller ikkje kart viser dette området.

I Naturmangfaldrapporten finn me enkelte setningar og opplysningar om dette:
- S.7, fig.6 viser utbyggingsplanar og s.11, fig.12 influensområde (ein sone på 100 m
avstand frå inngrep, blå skravur).
- S.28: «Bekkesystemet nedstraums Grindavatnet i aust renn dels gjennom myr og
sump, og dels over grus, blokker og fast berg. Bekken er upåverka av inngrep (fig.
26, nedst t.h.)»
- S.35 - 5.1 Påverknad: «Redusert vassføring i bekkeløp sør-søraust for
Mørkavatnet».
- S.36: «Naturleg bekkeløp får redusert vassføring: Parallelt med at vatnet i
bekkeløpa sør-søraust for Mørkavatnet blir ført i ny kanal mot eksisterande
inntaksmagasin Mørkavatnet, vil vass-strengen nedstraums overføringspunktet få
redusert sin vassføring (fig. 6 og 10). Den aller øvste delen av dette strekket vil
vera tilnærma utan vassføring, spesielt i tørre periodar, medan restvassføringa vil
auka nedover i feltet.»
S.40: «Inngrep i myr må ikkje finne stad.»

I Hydrologisk skjema s.1, fig.1 (fig. 1, s.15 i kons.søknad) finn ein området nedanfor
kanalinntaket som eit «restfelt» på 2,96 km² (2960 dekar).

Med unntak av «influensområdet» nemnt i naturmangfaldrapporten, er dette
restområdet ikkje kartlagt! Store deler av området består av myr. Grindavassbekken
renn først over Storemyr. Bekken fortset ned til Stølshaugmyra, og renn langsetter
den. Vidare nedover dreneringsområdet er det ganske myrlendt mange stader.
Konsekvensar av at myrane i restfeltet mistar hovedtilførsla si av vatn, er ikkje
vurdert i konsesjonssøknaden.

Å kutta vasstilførsla vil endra myrane sin økologiske og fysiske struktur fullstendig.
Om der ikkje er direkte inngrep, er det hydrologiske inngrepet ved å laga ein
overføringskanal frå Grindavatnet til Mørkavatnet kritisk og øydeleggjande for heile
økosystemet av myrar i «restområdet» på 2960 dekar. Kanalen vil avskjera overvatn
og grunnvatn frå skråningen ovom i ca. 630 m lengde.
Dette vil kunna føra til store konsekvensar;

- Vannspeilet synk og myrane tørkar ut og synk saman.
- Oksygentilførsel til øvre torvlag i myrane vil kunna føra til at torva råtnar.
- Påfølgande utslepp av klimagassar.
- Gjengroing av myr, endring til skog.
- Tap av biologisk mangfold, der dei spesialiserte artene ein finn på myrane vil
forsvinna, då dei ikkje tåler tørke.
- Myrane sine eigenskapar som flomdempar og vassreservoar vil bli øydelagt.
- Buffereigenskapen til myrane vil forsvinna ved uttørking, og me vil få auka
flaumrisiko lenger nede i vassdraget.
- Dette vil igjen kunna føra til auka erosjon av matjord.

Me veit at Miljøverndirektoratet har foreslått eit forbod mot nedbygging av myr.
Saka ligg til handsaming hos departementa.
Sett i lys av dette, vil det vera meiningslaust å gi konsesjon til omsøkt overføring av
det 0,7 km² nedbørfeltet rundt Grindavatnet.

OPPSUMMERING:
- Restområde på 2960 dekar vil bli kraftig berørt av avskjering av vatn via kanal v.
kote 368 frå Grindavassbekken og namnlaus bekk.
- Hydrologiske inngrep i nedbørsfeltet til myr blir i høgste grad rekna som eit fysisk
inngrep i myr-økosystemet.
- Restområdet på 2960 dekar er ikkje kartlagt i høve til naturmangfald (jfr.
Naturmangfaldlova § 8).
- Konsekvensane av fjerning av vasstilførsle til restområdet på 2960 dekar og
myrsystemet der er ikkje vurdert.

Det vil vera heilt feil å gi konsesjon til den omsøkte overføringa av vatn frå
Grindavatnet til Mørkavatnet basert på eit så sviktande grunnlag som i denne saka,
jfr. «Føre-var-prinsippet» og naturmangfaldlova § 9.

Ve, 21.august 2026

Ingunn Frette

